
Hartzak eta kooperatibak, sarituak 

Pirinioetako azken plantigradoez eta Arrasate inguruko mugimenduaz egindako gogoetek irabazi dute, ex aequo, Juan Zelaia saiakera saria 

alberto barandiaran - IRUÑEA 

Arrasate inguruan sortutako kooperatiben mugimenduaz idatzitako gogoeta kritikoarekin, eta hartzak Euskal Herriko kultura eta folklorean izan duen garrantziaz egindako azterketarekin, Juan Zelaia IV. saiakera saria irabazi dute, ex aequo, Joseba Azkarraga Etxegibelek eta Miguel Mari Elosegi Irurtiak. Diruak behar luke bihotzik eta Hartzak Pirinioan XXI. mendean dira bi lanon izenburuak. 

Bi irabazleek saria banatuko dute, beraz, hiruna mila euro, eta bien lanak Pamielak argitaratuko ditu, Upaingo Sailean. Hau da Juan Zelaia saiakera saria bi lehiakideren artean banatzen den lehen aldia. Zortzi lan aurkeztu ziren.Epaimahaikideek Miren Eraso, Joxemari Iturralde, Aingeru Epaltza, Bixente Serrano Izko eta Jose Angel Irigarai erabakia jakinarazteko atzo egin zen ekitaldian, azaldu zuten lanak «era eta kalitate askotarikoak» izan direla aurten, baina nabarmendu nahi izan zuten, era berean, «unibertsital edota akademia kutsuko txosten, tesina edota ikasgai gisako lanen ugaritasuna». Eta, nabarmentzearekin batera, gogoeta gehiago eskatu zuten.«Aurkeztutako lan askok», azaldu zuen Irigaraik, «aipatu dugun unibertsitaterako kutsu hori zuten, eta, horiek ontzat hartuta ere, epaimahaikideok uste dugu hona aurkezten direnek ausartagoak behar dutela izan, beharrezkoa iruditzen zaigula gogoeta bera hobestea, eta ez hainbeste ikasleentzako klaseen gisakoak izan».Hori dela eta, arauetan aldaketa proposatu dute deialdian, gehixeago zehazte aldera, «ustez eta sari honen helburu nagusia gogoeta-saiakera sustatzea delako». 

Kooperatiben eremu sozioekonomikoa, barrutik 

Erabakia jakinarazteko ekitaldian, irabazleak izan ziren.Joseba Azkarragak azaldu zuenez, berea kooperatiben eremu sozioekonomikoa ulertzeko ahalegina izan da, «Arrasateko kooperatibismoak bizi duen egoera azaltzeko saiakera» hain zuzen. 

Azkarraga, egun, HUHEZI Instituko irakaslea da, Mondragon Unibertsitatean, eta Lanki ikerketa taldeko kidea ere, Jon Sarasuarekin batera. Horregatik, Diruak behar luke bihotzik lana «barrutik egindakoa» zela onartu zuen egileak. «Begirada asko izan dira Arrasate inguruko kooperatibismoaren mugimenduaz, baina nik beste norabidean begiratu nahi izan dut, gehiago barruetara, bihotzera alegia». Azkarragaren esanetan, kooperatibismoaren definizioa, hain zuzen ere, horixe da. Egitasmo ekonomiko eta industria arloko batek ez duela bakarrik enplegua sortzeko gaitasuna eduki behar, baina banatu behar duela ondasuna, eta demokrazia ere txertatu behar duela. «Ahalegindu naiz azaltzen bere izaera nolakoa den, zein bide hartu dituen, zein egitasmo garatu dituen, eta gaurko ajeak zein diren», azaldu zuen egileak.Gaur egungo munduari begirada kritikoa egiteko aitzakia ere izan dela onartuta, egungo globalizazioak mugimendua atakan jarri duela ohartarazi zuen Azkarragak. «Bidegurutze historikoa du aurrean kooperatibismoak, baina, nire ustez, etorkizuna idazteko dauka oraindik. Gainera, garbi dago ez dagoela merezi duen esperientziarik kontraesanik gabe». 

Hartzarekin bizi behar dutenei begira 

Miguel Mari Elosegi basozaina da Leitzan, eta aspaldian sortu zitzaion hartzekiko interesa. Batez ere, ohartu zenean animali honen garrantziaz. Interes horrek berak idatzi zituen orain saritutako lanaren lehen orriak. 

«Berehala ohartu nintzen hartzak sekulako garrantzia izan zuela Pirinioetan ez ezik inguruko herrietan ere, oso berezia zela. Eta konturatu nintzen desagertzen ari zela, oso zaila zuela Pirinioetan jarraitzea». 

Hartzak Pirinioetan XXI. mendean lana, batez ere, bertan bizi direnei begira idatzi du egileak, funtsezkoa baita, bere esanetan, bertakoen iritzia jakitea. «Oso garrantzitsua da ezagutzea bertako batek, artzain batek, edo inguruko biztanleek, zer duten hartzaren kontra, eta zer alde».Berak Pirinioetan hartzak egotea nahi zuela onartu zuen Elosegik, baina horretarako arlo asko ukitu behar zirela nabarmendu zuen. Esaterako turismoa, edo artzantza, edo ehiza.«Iruñean, garbi dago, hartzak ezin du bizi. Ez du tokirik. Eta Pirinioetan irauteko, han bizi direnekin bizi behar du, eta horretarako gauza asko lotu beharko lirateke. Esan nahi dut bertakoa desagertu egingo dela, eta ez duela zentzurik hartz gehiago sartzea, bertakoek botatzen badituzte», uste du Miguel Mari Elosegik. 

